
Turu hatopisana u lan, a töa katuun e hitöl ia tara 
taun i Kena tara provins i Galili, e tsinana e Iesu e ka 
has. E Iesu na u katunun tsitsilo i tanen i ngö has 
merai nonei tara hitöl teka. 



Pöata te kapaia a uain, be tsinana e Iesu e poeiena i 
tanen, “A uain i taren e kapa.” Be tsinanen e poeiena 
turu katunun kui, “Alimiou e katoe mou a manka te 
ranga nanen.” 



Be Iesu e poeiena turu katunun kui, 
“Osulemi a man tabeli teka tu ramun.” 
Ba nori e osul hasaputu hoboter a 
man tabeli.



Ba nonei e ranga mera nen me 
poeiena, “Kana tale iam ta töa ta kap 
ba limiou tena hale mien a tson te 
taratara kap nena a kannou. ” Ba nori 
e la mena rien i tanen. 



Ba tsonun taratarakap tara kannou e torohanena u 
ramun ti hagou palis menai tara uain. Nonei ema atei 
silei ime te lama a uain 
teka. Kaba u katunun 
kui ti osuli u ramun 
nori ti atei. 



Ba tsonun taratarakap tara kannou e ngöena a tson te 
hitöl me poeiena i tanen, “U katuun hoboto e hihaua 
mam nalila u uain u niga, 
ba tara pöata te ua 
hatutu hakapa lila u 
katuun, ba nori e töan 
hihaua ner u uain tema 
niga bala nei. Kaba 
lö e töan louse 
muma u uain 
u niga.” 



E Iesu e katoei u mirakol teka, u hiharöto tutuun i 
tanen, i Kena tara provins i Galili. 
Na nonei e haröto rai u 
katuun temar pan uanen, 
ba u katunun tsitsilo i 
tanen e hamana uar i 
tanen. 



Pöata te tasuia e Iesu iahana luma 
tere Pita ba nonei e tarena e tsinana 
a tahol tere Pita, te opö menaien u 
baku kamits. 



Be Iesu e sebeleiena a limanen, ba kamits i bakunen e 
kapana. Ba nonei e takeina me kato benei e Iesu a tsi 
kannou.



Ba tara lahibong ba u katuun e la mera ruma u katuun 
u siki na u katuun ti kamei u liliahanei. Ba u katuun 
hoboto tara taun teka 
e gono ria i matana 
a luma. 



Be Iesu e kato haniga raiena u katuun u parpara ti ka 
mei a mamana a mar siki, me tsuga ba has raiena u 
liliahanei u omi. Ba nonei e kato hakakamoto has 
raiena u liliahanei, taraha nori i atei sileien.



U katuun hoboto i torohanan hasebeleia i tanen. 
Taraha? A nitagala e butuma i tanen me kato haniga 
pouts ranen hoboto.



Bu katuun u parpara koru emi gonor ba luma e saputu 
nitöana, a matana tamana has e möa ta töa ta makum 
tega ski. Tara pöata te habulungana naia e Iesu u 
bulungana tere Sunahan, ba tohats a katuun e söate 
rima a töa katuun a matekata. 



A mamana makum e saputu koru 
tara katuun ba tohats a katuun 
teka ema antunan söata 
menarien tere Iesu. 



Ba nori ena luba ner a töa makum 
tara luma i pungana te matina ia 
tere Iesu. Pöata ti kato 
hakapeien a tabutu, ba 
nori e hakouler a katuun 
te opöia tara 
pöapöa. 



Pöata te tareia e Iesu u nihamana i taren ba 
nonei e poeiena tara katuun 
a matekata, “A tsi pien, a 
man markato a man omi i 
tamölö e luba hakapa 
na lila.” Be Iesu e 
ranga mena a katuun 
a matekata me 
poeiena, “Alia e 
ranga megou lö, 
takei balö te söatem a 
holholasa i tamölö ba 
lö te lam i han.”



Pöata te osaia e Iesu tara tolaala, ba u katunun 
tsitsilo i tanen e osa gono meren. 
Ba lomolomo pan e songots 
butuna, ba u ramun e posa 
hongo beiena a tolaala. 
Kaba e Iesu e soho. 



Ba nonei e poeiena i taren, “U nihamana i tamilimiou e 
tetenei koruna! Aha te matout memilimiou?” Ba nonei 
e takeina me abis hatagalena a lomolomo ba ramun e 
selohona. Ba lomolomo e hanöana, ba ramun 
e maraha poutsuna. Nori i 
asingoto koru me 
poeier, “A saha a mar 
katuun koru teka? A 
lomolomo na u ramun 
e hengo korueren!”



40 60

E Sunahan e taatagi sil koru rema u 
katuun hoboto me hala nenama a töa 
koru a Pien Tson i tanen. Na katuun 
te hamana uana i tanen ema antunan  

tia noi romana kaba ena ka 
menou a nitöatöa te 

ka nitöana. 



Rom 3:23 U katuun hoboto i kato homi na ema antuna 
ria tara mar katuun te ngilena e Sunahan. 

Rom 6:23 Tara markato a omi a hihol i tanen a tou mate. 
Kaba e Sunahan e hala sila nena a nitöatöa te ka nitöana 

tere Iesu Kristo a Tsunono i tarara. 

Hibru 9:27 U katuun hoboto e ka meier a man tötöa 
man pöata tena mate merouen, ba i murinen be 

Sunahan tena ona ranouen. 

Epesis 2:8,9 E Sunahan e lu pouts merai ra tara 
nihihitaatagi peisa i tanen turu nihamana i tarara. 
A ka teka ema butu mei a toukui i tarara. E möa. E 
Sunahan e hala pukpuku raienra. Ara ima kui sile 
ii a ka teka. Te markato uanen teka bara tema 

tatei hala seie rei a solorara. 



Rom 10:9,10 E kato uana teka: te ranga hatei mia limiou 
i rungu milimiou te Tsunono uana e Iesu, na te 

hamanena a torimilimiou e Sunahan e hatakei poutsi e 
Iesu tara tou mate, be Sunahan te lu pouts ranou 

limiou. Taraha, te hamana mia limiou i torimilimiou, be 
Sunahan te kato hamatskö rena limiou i matanen. Te 

ranga hatei namia limiou a ka te hamana uami limiou, be 
Sunahan te lu pouts ranou limiou.

Jon 3:16,17 E Sunahan e taatagi sil koru rema u katuun 
hoboto me hala nenama a töa koru a Pien Tson i tanen. 
Na katuun te hamana uana i tanen ema antunan tia noi 
romana kaba ena ka menou a nitöatöa te ka nitöana. 

E Sunahan ema hala sile mei a Pien Tson i tanen i puta 
gomi koutir u katuun. E möa. Nonei e hala sile meien 

gomi taguhir u katuun. 



1 Jon 5:11-13
Na nonei a ka teka te hatei raneira e Sunahan: e 
Sunahan e hala raira a nitöatöa te ka nitöana, na 

nitöatöa teka e kana tara Pien Tson i tanen. 
A katuun te ka gono mena a Pien Tson tere Sunahan 
nonei e ka has mena a nitöatöa teka. Na katuun tema 
ka gono menei a Pien Tson tere Sunahan nonei ema ka 

has menei a nitöatöa teka.
Alia e koloto menagi a manka teka i tamilimiou u katuun 

te hamana mia tara Pien Tson tere Sunahan, taraha 
alia e ngilegu alimiou ego atei haniga sileiam te ka 

mena milimiou a nitöatöa te ka nitöana. 

